
Nunatta Katersugaasiviata nukittorsarnissaa ullutsinnullu 

naleqquttumik toqqorsiveqalernissaq siunertaralugu, toqqorsivimmik 

sanaartornissamut pilersaarummik (projektering) 

aningaasaliinissamik. Pilersaarusiaq naammassereerluni inatsisartunut 

saqqummiunneqassaaq UKA 2023. Naalakkersuisut 

peqquneqarnissaannik Inatsisartut aalajangiiffigisassaattut 

siunnersuut. 

(Inatsisartunut ilaasortaq Doris Jakobsen Jensen, Siumut) 

Nunatta katersugaasiviata toqqorsiveqarnikkut isumannaallisarneqarnissaanik 

Doris J. Jensip Siumumeersup siunnersuutaa Inuit Ataqatiginnit ima 

oqaaseqarfigissavarput. 

Siunnersuuteqartup tunngavilersuutai kialuunniit assortorsinnaagunanngilai: 

nutoqqortaatit nunatta oqaluttuarisaaneranut takussutissaasut eriaginartut 

ullumikkut toqqortarineqarnerat isumannaatsuunngilaq, allaammi 

oqartoqarsinnaavoq toqqorsiveqarnikkut pissutsit isumannarluinnartuuusut. 

Nunatta Katersugaasiviata toqqorsiviit tungaasiguinnaanngitsoq, aammali 

inissaqarniarnikkut unammilligassai ukiorpaalungortuni ilisimaneqarput, 

taamaattumillu nuannaarutissaavoq naalakkersuisut 2021-mi 

pilersaarusiortussanik pilersitsisimammat katersugaasiviup ungasinnerusoq 

isigalugu ineriartortinneqarnissaanut pilersaarusiortussanik. Taku suliaminnik 

qaqugu naammassinninnissaat naalakkersuisut apeqqutaasigut ersinngilaq, 

naalakkersuisulli allannguutissatut siunnersuutaat Inuit Ataqatigiinnit 

ilalerparput, tassaasoq toqqorsiveqarnerup siuarsarneqarnissaa 

pilersaarusiornermi sallersaatinneqassasoq. 

Tassunga tunngatillugu eqqaasitsissutigerusupparput eqqumiitsulianik 

saqqummersitsivissarsuarmik pilersitsiniarnermi, maanna ukiorpaaalunngortuni 

suliarineqarsimalersumi, periarfissaasinnaasut isiginiaqqullugit. 

Eqqumiitsulianik katersugaasivissarsuaq nunattalu katersugaasivia tamarmik 

toqqorsiveqarnerup tungaasigut atorfissaqartitsipput, qularinngilarpullu 

suliassat taakku ataatsimoortinneqarpata toqqorsiveqarnikkut siunissami 

unammilligassaasinnaasut pisariinnerusumik qaangerneqarsinnaasut. 

Taama oqaaseqarluta siunnersuutip ataatsimiititaliamut suliassaqartumut 

ingerlateqqinneqassasoq inassutigaarput. 


